
   Тĕлĕнмелле тĕлĕк куртăм,

Нихăçан ун пек пулман.

Хурăнлăхпа пыратăп, 

Илемпе киленетĕп.



Кăмпасем шыра-шыра

Малтан мала утатăп.

Пĕчĕк çеç карçынккана

Часрах тултарас тетĕп.



Ак, сасартăк, темĕнле

Сасă илĕнсе каять. 

Çаврăнса пăхатăп та,

Пĕр тиха тăра парать.



Хăй илемлĕ юрласа

Сĕрме купăсне калать.

Мана курчĕ пулмалла —

Часах кĕçенме пуçлать.



Пĕр урипе тапать те,

Ылтăн-кĕмĕлĕ вĕçет.

Хӳри вĕçне силлесен

Пурçăн-сатин вĕçет пек.



Темле пĕчĕк кайăксем

Ун тавралла вĕçеççĕ.

Хитре, илемлĕ кавир

Йăлтăртатса тăрать пек.



Лашан пуçĕ çийĕпе

Асамат кĕпер хывать.

Хитре кĕпер айĕнче

Лаша выляса чупать.



Кĕçех лаша çухалать,

Тепĕр енчен ак тухать.

Хыçлă çуна çаклатса 

Мана лартса чуптарать.



Мороженăй, лимонад,

Пироженăй, шоколад

Кукăль-икерч, çăмахĕ —

Кама курать, хăналать.



Çав хушăрах улшăнать,

Шур лаша пулса тăрать.

Илемлĕ йĕкĕт пулать,

Сар хĕр патне уттарать.



Эх, асамлă-çке тĕнчи!

Эх, илемлĕ тĕлĕкĕ!

Епле ырă пурнăçĕ

Ачалăх вăхăтĕнче.

  